
SEBARKAN RAHMAH, UNGGULKAN UMMAH
SEMPENA KARNIVAL RAHMAH 2019
27 September 2019M / 27 Muharam 1441H

Sidang Jemaah yang dirahmati Allah,

Marilah kita bertagwa kepada Allah SWT dengan melaksanakan segala
suruhan-Nya serta meninggalkan segala larangan-Nya. Mudah-mudahan
Allah SWT memberi rahmat dan keampunan kepada kita serta memberi

kebahagiaan hidup di dunia hingga akhirat.

Islam adalah agama rahmat. Menerusinya, umat Islam dipandang tinggi dan
dimuliakan oleh semua makhluk. Justeru, bersempena dengan Karnival

Rahmah 2019 yang sedang berlangsung ini, mimbar pada hari ini akan
1



_S".v.\:l.
?'-.\.%‘-v‘ Khutbah Jumaat Sebarkan Rahmah, Unggulkan Ummah

membicarakan khutbah bertajuk: “Sebarkan Rahmah, Unggulkan

Ummah.”

Sidang Jemaah yang berbahagia,

Secara fitrahnya, dalam mengharungi kehidupan di dunia ini, manusia sangat
memerlukan petunjuk daripada Pencipta mereka. Maka dengan rahmatNya,
Allah SWT telah mengutus para rasul di sepanjang zaman bagi memenuhi
tuntutan itu. Sebagai rasul terakhir yang mempunyai akhlak terpuiji,
Rasulullah SAW memainkan peranan yang sangat penting dalam
menyampaikan risalah Islam kepada umat manusia. Ini kerana ajaran yang
baik tidak akan diterima jika ia datang daripada peribadi yang buruk. Justeru,

Allah SWT berfirman menerusi surah Ali ‘Imran, ayat 159:

Bermaksud: “Maka dengan sebab rahmat (yang melimpah-limpah) dari Allah
(kepadamu wahai Muhammad), engkau telah bersikap lemah lembut kepada
mereka (sahabat-sahabat dan pengikutmu), dan kalaulah engkau bersikap
kasar dan keras hati, tentulah mereka lari dari kelilingmu. Oleh itu,
maafkanlah mereka (mengenai kesalahan yang mereka lakukan
terhadapmu), dan pohonkanlah ampun bagi mereka, dan juga
bermesyuaratlah dengan mereka dalam urusan (peperangan dan hal-hal
keduniaan) itu, kemudian apabila engkau telah berazam (sesudah
bermesyuarat, untuk membuat sesuatu) maka bertawakkallah kepada Allah,

sesungguhnya Allah Mengasihi orang-orang yang bertawakkal kepadaNya.”

Menurut al-Hasan al-Basri Rahimahullah, ayat ini menggambarkan tentang
akhlak Nabi Muhammad SAW yang tinggi dan luhur sebagai utusan Allah
SWT. Demikianlah bentuk contoh yang umat Islam perlu ikuti daripada Nabi

mereka, iaitu dengan menzahirkan peribadi yang mulia, kata-kata dan

tindakan yang sopan santun, seterusnya menjadikan setiap muslim itu

sebagai ejen dan duta rahmah Allah SWT kepada sekalian alam.

Hadirin Jumaat yang dikasihi sekalian,

Rahmah itu hakikatnya bermula dari hati yang murni dan dizahirkan melalui
perbuatan. Cerminan peribadi seseorang muslim yang paling nyata adalah
melalui percakapan dan tutur bicaranya. Justeru, Nabi SAW sangat
mengambil berat tentang rahmah dalam berbicara untuk menyebarkan
keindahan Islam. Dalam hal ini, Imam Muslim r.h telah meriwayatkan
daripada Abu Talhah RA, beliau berkata:

Bermaksud: “Pernah kami duduk berbual-bual di suatu perkarangan, lalu
datang Rasulullah SAW berdiri kepada kami, kemudian bersabda: Mengapa
kamu melepak di jalanan? Jauhilah perbuatan melepak di jalanan. Kami
berkata: Kami hanya duduk dengan tidak menyakiti (orang lain), kami duduk
dengan saling memperingat dan berbual-bual. Baginda bersabda lagi: Jika
begitu, maka tunaikanlah hak jalanan, iaitu; tundukkan pandangan, jawablah

salam, dan berbicaralah yang baik-baik. ”

Dalam konteks moden pada hari ini, cara berinteraksi semakin luas seiring
dengan perkembangan teknologi. Media elektronik dan alam maya menjadi
medium interaksi masyarakat yang lebih utama berbanding pertemuan
secara bersemuka di tempat-tempat awam. Justeru, sebagai seorang
muslim, kita bertanggungjawab berfikir dan memperhatikan kalimah-kalimah
yang akan digunakan dalam perhubungan seharian, sama ada sesama
muslim atau dengan golongan bukan Islam, supaya dengan rahmat Allah,

kita semua mendekat kepada petunjukNya.

Muslimin yang dirahmati Allah sekalian,

Dalam menghadapi realiti kehidupan masyarakat majmuk dan berbilang
agama, umat Islam secara umumnya akan berinteraksi dengan dua
kelompok iaitu; sesama muslim dan juga non-muslim. Dalam hal ini, umat
Islam dituntut untuk berlaku adil dan saksama dalam menunaikan hak
kepada semua pihak supaya tidak berlaku penindasan dan kezaliman sekali

pun sedikit. Perhatikanlah firman Allah SWT dalam surah al-Maidah, ayat 8:

Bermaksud: “Wahai orang-orang yang beriman, hendaklah kamu semua
sentiasa menjadi orang-orang yang menegakkan keadilan kerana Allah, lagi
menerangkan kebenaran; dan janganlah sekali-kali kebencian kamu
terhadap sesuatu kaum itu mendorong kamu kepada tidak melakukan
keadilan. Hendaklah kamu berlaku adil (kepada sesiapa jua) kerana sikap
adil itu lebih hampir kepada tagqwa. Dan bertagwalah kepada Allah,
sesungguhnya Allah Maha Mengetahui dengan mendalam akan apa yang

kamu lakukan.”

Usaha menegakkan keadilan adalah dituntut kepada semua lapisan
masyarkat, ia tidak terhad hanya kepada pemimpin. Tidak dinafikan ia adalah
suatu tugas yang sukar dan berat sehingga Allah SWT mengaitkannya
dengan tagwa. Untuk merealisasikannya, setiap kita hendaklah
memperbanyak hubungan dua hala, mewujudkan komunikasi yang balik,

saling bertolak ansur dan menjauhi buruk sangka.

Hadirin Muslimin yang dimuliakan,

Bersempena Karnival Rahmah 2019 yang sedang dianjurkan, khatib
mengambil peluang untuk menyeru seluruh hadirin supaya memberikan
sokongan dan mengambil manfaat yang banyak daripada aktiviti-aktiviti dan
program-program yang telah disusun. Mudah-mudahan usaha ini dikira
sebagai ibadah atas niat kita kerana Allah SWT dan jerih-perih kita

meninggikan syiar Islam di mata masyarakat.

Sidang hadirin yang dikasihi sekelian,

Kesimpulan yang dapat diambil daripada khutbah hari ini ialah:

Pertama: Berakhlak mulia adalah tuntutan Islam dan merupakan salah satu
nilai rahmat daripada Allah SWT.

Kedua: Umat Islam bertanggungjawab menjadi duta dan ejen dalam
menyebarkan rahmah bukan sahaja kepada sesama manusia bahkan

kepada seluruh makhluk di sekeliling mereka.

Ketiga: Umat Islam dituntut untuk berlaku adil dan menunaikan hak supaya

tidak berlaku kezaliman dan penindasan.

Marilah sama-sama kita hayati firman Allah SWT dalam surah al-Anbiya’,
ayat 107 hingga 109:

Bermaksud : “Dan tiadalah Kami mengutuskan engkau (wahai Muhammad),
melainkan untuk menjadi rahmat bagi sekalian alam. Katakanlah:
“‘Sesungguhnya yang diwahyukan kepadaku (mengenai ketuhanan ialah)
bahawa Tuhan kamu hanyalah Tuhan yang bersifat Esa, maka adakah kamu
mahu menurut apa yang diwahyukan kepadaku?” Sekiranya mereka
berpaling ingkar maka katakanlah: “Aku telah memberitahu kepada kamu
(apa yang diwahyukan kepadaku) dengan keterangan yang jelas untuk kita
bersama, dan aku tidak mengetahui sama ada (balasan buruk) yang

dijanjikan kerana keingkaran kamu itu, sudah dekat atau masih jauh.”

